
MAPHUNZIRO OYAMBA A BAIBULO 

PHUNZIRO LACHISANU NDI CHIMODZI

KUCHITIRA UMBONI
KUTHANDIZA DZIKO LOTAYIKA LAPANSI

Mu nthawi ya maphunziro asanu oyamba, tinalikuphunzira zoonadi zina zimene Mkristu wokhulupirira Baibulo ayenera kukhala wozolowerana nazo.  Mu phunziro loyamba tinaphunzira kuti chimodzi cha zolinga za kuphunzira Baibulo ndi kudzikhazikitsa wekha m’mau a Mulungu.  Ngati ulibe maziko abwino m’malembo, mdierekezi adzakunyenga ndi kupangitsa iwe kukhala ndi moyo wachabe.  Maphunziro asanu oyamba anafotokoza zinthu zambiri zimene ukufunika kudziwa.  Maphunziro otsalira adzafotokozera iwe za zinthu zimene umafunika kudziwa, ndiponso zimene umafunika kuchita.  Mu phunziro lino tizindikira zimene Baibulo limanena za kuchitira umboni za Ambuye Yesu Kristu.

Mu dziko lapansi lero, muli anthu osachepera 6,000,000,000!  Ambiri a anthu amenewo ndi osapulumutsidwa ndipo akuyenda pa njira yofikira Gehena.  Mulungu anatipatsa udindo waukulu woti tiyenera kuyesa kupereka Uthenga Wabwino kwa iwo asanafikireko.  Momveka, munthu m’modzi yekha sangathe kukhudza anthu 6,000,000,000, koma ungathe kupanga chosiyana mu dera limene Mulungu anakukhalitsa iwe.  Ngati ukufuna kupanga chosiyana m’dera lako, uyenera kuzindikira chimene Baibulo limanena mu Yuda 22 (yomasulidwa ku Chizungu).  Yuda anati, “Ndipo ndi ena achiteni chifundo, kupanga chosiyana.”  Njira yokhayo imene tingapangire chosiyana ndi kukhala ndi chifundo kwa miyoyo ya anthu ozungulira ife.  Ngati sitidzaona chosowa chauzimu chawo ndipo ngati sitidzagwidwa ndi chisoni m’mtima, ndi kuti sitidzayesa kuwafikira iwo ndi Uthenga Wabwino.  Nthawi zambiri mu Mauthenga Abwino (Mateyu-Yohane), timawerenga kuti Yesu anagwidwa chifundo kapena anagwidwa ndi chisoni.  Yesu ananyamukira kumwamba, nabwera pansi pano, naferanso pamtanda poospya chifukwa anagwidwa ndi chisoni chifukwa cha iwe ndi ine.  Ngati tifuna kupanga chosiyana chosatha m’miyoyo ya anthu osokera, tiyenera kukhala ogwidwa ndi chisoni mu mitima yathu monga m’mene Yesu analili.  Ngati uli wopulumutsidwa, chingatheke kuti ukhale ndi chifundo chotere… “chifukwa chikondi cha Mulungu chinatsanulidwa m’mitima mwathu mwa Mzimu Woyera, amene wapatsidwa kwa ife.” (Aroma 5:5)
KUCHITIRA UMBONI NDI CHOFUNIKIRA

Yesu anati mu Marko 16:15, “Mukani ku dziko lonse lapansi, lalikirani Uthenga Wabwino kwa olengedwa onse.”  Limodzi la malamulo omveka limene Yesu anapatsa ophunzira ake linali loti ayenera kulalikira Uthenga Wabwino.  Yesu asanakwere kumwamba, anauza ophunzira ake, “Komatu mudzalandira mphamvu, Mzimu Woyera atadza pa inu: ndipo mudzakhala mboni zanga m’Yerusaemu, ndi m’Yudeya lonse, ndi m’Samariya, ndi kufikira malekezero ake a dziko.” (Machitidwe 1:8)  Titalandira Kristu kukhala Mpulumutsi wathu tinalandiranso Mzimu Woyera m’kati mwa matupi athu. (Agalatiya 3:14)  Choncho, tiyenera kukhala mboni za Ambuye Yesu Kristu kuli konse kumene Mulungu adzatituma.  

Mtumwi Paulo anapereka mfundo yomweyo yonga Kristu pamene analemba za kulalikira Uthenga Wabwino.  Paulo anati mu 1 Akorinto 9:16, “Pakuti ngati ndilalikira Uthenga Wabwino ndilibe kanthu kakudzitamandira; pakuti chondikakamiza ndigwidwa nacho; pakuti tsoka ine ngati sindilalikira Uthenga Wabwino.”  Mau a Paulo ndi omveka kuti kulalikira Uthenga Wabwino si chisankho cha Mkristu, koma ndi chofunikira kwambiri.  Kuchitira umboni ndi chinthu chimene tiyenera kuchita.  Ngati sitidzachita ichi, kutanthauza kuti anthu osapulumutsidwa adzakhala m’machimo awo, ndiponso adzafikira m’nyanja ya moto.  Paulo anatchula mu 2 Akorinto 4:4, kuti anthu otayika akuchititsidwa khungu ndi mdierekezi ndipo sangathe kuona kuwala kwa Uthenga Wabwino wa Kristu.  KOMANSO, tizindikire zimene mtumwi Paulo ananena m’ndime yotsogolerayo.  Paulo anati mu 2 Akorinto 4:3, “Koma ngatinso Uthenga Wabwino wathu uphimbika, uphimbika mwa iwo akutayika.”  Iwe ndi ine ngati opulumutsidwa tili ndi kuunika kwa Uthenga Wabwino m’kati mwa ife. (Aefeso 5:8)  Mdierekezi amadziwa ichi.  Choncho, mdierekezi adzayesa kutiletsa ife kuti tisachitire umboni ndi kupereka Uthenga Wabwino kwa anthu ena.  Ngati angapangitse ife kutseka pakamwa pathu ndipo sitichitira umboni za Kristu, ndi kuti kuwala kwa Uthenga Wabwino sikudzakhudza anthu osaonawo.  Chifukwa chake, tiyenera kudzibveka mapazi athu ndi makonzedwe a Uthenga Wabwino wa mtendere. (Aefeso 6:15)  Ngati tidzalephera kuchitira umboni kwa ena za chipulumutso chopezeka mwa Yesu Kristu, ndi kuti tidzabvula “nsapato zathu za Uthenga Wabwino” ndipo mdierekezi adzakhala ndi chigonjetso.  Ndinenenso, kuchitira umboni si chisankho cha Mkristu, komatu chili chofunikira!
CHIFUKWA CHIYANI TIMALALIKIRA UTHENGA WABWINO?
Taona kuti kulalikira Uthenga Wabwino ndi mbali yofunikira kwambiri ya moyo wa Mkristu.  Pali zifukwa zitatu zoti tiyenera kukhala mboni nthawi zonse.  Choyamba, timalalikira Uthenga Wabwino kumvera lamulo la Mulungu.  Chachiwiri, timayesa kukopetsa anthu osokera kuti apulumutsidwe  kuchokera ku Gehena.  Chomaliza, kuchitira umboni knngathandize iwe ndi kuyenda kwako ndi Ambuye.   

KUMVERA LAMULO LA MULUNGU

Ndapereka kale mavesi ena amene amatiuza kuti tiyenera kuchitira umboni.  Mavesi amenewo amachokera kwa Yesu Kristu ndi mtumwi Paulo.  Monga malamulo onse opezeka m’Baibulo, tiyenera kugonjera chili chonse chimene Mulungu amatifuna ife kuchita.  Kumbukira, sitisunga malamulo a Mulungu kuti tipulumutsidwe.  Sitifunika kusunga malamulo a Mulungu kuti tikhale opulumutsidwa.  Tiyenera kusunga malamulo a Mulungu chifukwa tinapulumutsidwa kale.  Ufune kuchita chili chonse chimene Mulungu adzakufunsa kuchita chifukwa uli kapolo wake ndipo ali Ambuye ako.  Mulungu amatiuza kupemphera, tsono tiyenera kupemphera tsiku ndi tsiku.  Amalamulira kuti tiyenera kuphunzira Baibulo lathu, tsono tiyenera kuchita choncho.  Mulungu amatiuza kubatizidwa titapulumutsidwa, chifukwa chake tigonje ndi kubatizidwa.  Ndi chomveka choti Mulungu amafuna iwe ndi ine kulalikira Uthenga Wabwino, tsono tiyenera kulalikiratu.  

Yohane anati mu 1 Yohane 5:3, “Pakuti ichi ndi chikondi cha Mulungu, kuti tisunge malamulo ace: ndipo malamulo ace sali olemetsa.”  Ngati Mkrisu amakonda Mulungu, ndi kuti ayenera kumvera Mulungu.  Yohane anatiuza kuti malamulo a Mulungu sali olemetsa.  Ukamamvera Mulungu, sudzakhala ndi chisoni ndi chipsinjiko, komatu mtendere ndi chimwemwe m’mtima mwako.  Yesu anati, “Pakuti gori langa lili lofewa, ndi katundu wanga ali wopepuka.” (Mateyu 11:30)  Zindikira, kusunga malamulo a Mulungu si chofunikira chakuti upulumutsidwe kapena kutsala wopulumutsidwa, koma ndi njira yakutsimikizira Mulungu kuti umamkonda mu choonadi. 

KUPULUMUTSA ANTHU KUCHOKERA KU GEHENA

Ndatchula pachiyambi pa phunziro lino, chifundo ndi chofunikira kwambiri ngati ufuna kupanga chosiyana m’moyo wa munthu wina wake.  Ngati ufuna kukhala ndi mtima wachisoni za chochitika cha anthu otayika amene ali pafupi ndi iwe, uyenera kukumbukira kumene adzapita akadzafa.  Miyambo 29:18 imati, “Popanda chibvumbulutso anthu amasauka…”  Tikufunika nthawi zonse kukhala ndi masomphenya a chochitika chosatha cha anthu otayika.  Munthu amene sanakhulupirire Yesu Kristu kuti apulumutsidwe naye ali pafupi kwambiri ndi Gehena.  Ngati mtima wake ukadaima posachedwa, akadapita ku Gehena wamoto.  Munthu ameneyo akamwalira, adzamva nthawi zonse zowawa, mazunzo, kuyaka moto, kukuwa, kulira, kukukuta mano, chisoni, ndi kuopsa kwa nyanja ya moto.  Ngati tisunga masomphenya a Gehena pamaso pathu, ndi kuti tingagwidwe ndi chisoni chifukwa cha otayika.  Tidzakakamizidwa kulalikira iwo ndi Uthenga Wabwino woti apulumutsidwe kuchokera ku Gehenawo.

Ndingafotokoze ndi chitsanzo chomveka.  Tangoyerekeza kuti ukuyenda m’mzinda ndipo waona nyumba ikuyaka. Waona utsi ndi malawi zikuturuka kuseri kwa nyumbayo.  Mwatsoka, pali munthu amene ali pafupi ndi kulowa m’nyumba yomweyo.  Chikuoneka ngati sakudziwa kuti nyumbayo ikuyaka.  Pa nthawi yino, uli ndi zisankho ziwiri.  Ungapitilize kuyenda pa mseu ndi kulola munthu ameneyo kupsa m’motowo, kapena ungathamange ndi kuchenjeza iye za choopsa chopezeka m’kati mwa nyumbayo.  Ali yense wosapenga angafune kuletsa munthu ameneyo asanalowe m’moto.  Utauza iye kuti muli moto m’kati mwa nyumba ndipo angapse m’menemo, ndi chisanko cha munthu ameneyo kuti alowebe m’nyumbayo kapena kuthawa.  Zeni zeni ungaone m’mene chitsanzo changa chingakhudzire Mkristu.  Timadziwatu kuti pali malo otchedwa Gehena ndipo muli moto m’menemo.  Tingaone kuli konse anthu amene akupita ku Gehena.  Choncho, ndi udindo wathu kuchenjeza iwo kuti akuyandikira choopsa chachikuru...Gehena wamoto.  Titawachenjeza iwo za choopsa chawo, chisankho ndi chawo.

KUTHANDIZA IWE NDI KUYENDA KWAKO NDI AMBUYE

Ukadzakhala mboni yokhulupirika ya Ambuye Yesu Kristu, udzazindikira chosiyana m’kuyenda kwako ndi Ambuye.  Pakulalikira Uthenga Wabwino, mukhala ndi  chimwemwe chifukwa ukumvera Mulungu ndiponso ukutumikira anthu ena.  Pakuchita umboni, mbali zambiri za moyo wako wachiKristu zingasungike zolongosoka.  Ngati udzachita umboni mokhulupirika, ndi kuti udzaphunzira Baibulo lako chifukwa udzafunika kudziwa momwe ungayankhire mafunso pamene ukulalikira anthu.  Ngati udzachita umboni mokhulupirika, ndi kuti udzapempheratu.  Udzapemphera kuti Mzimu Woyera akuthandize m’nthawi imene ukulalikira Uthenga Wabwino ndiponso udzapemphera mwachangu kwa miyoyo ya anthu amene unachitira umboni kale.  Ngati udzachita umboni mokhulupirika, ndi kuti udzasamala mayendedwe ako.  Munthu amene samakhala ndi umboni woongoka sakhoza kukopetsa anthu kuti alandire chipulumutso chomwecho.  Ngati mboni yokhulupirika, udzakhala ndi mwai wambiri wakutumikira anthu amene ali ndi zosowa zosiyana-siyana.  Ichi chidzakuthandiza kuti usakhale waumbombo.  Udzadera nkhawa za zosowa za anthu ena m’malo mwa iwe wekha.  Ukayamba kulalikira Uthenga Wabwino, udzazindikira zopindulitsa zambiri zimene zimabwera pakulalikira osokera. 

KODI UYENERA KUCHITA UMBONI BWANJI?

Ndafotokoza kale zifukwa zimene muyenera kuchitira umboni ndi chofunikira chake.  Uyenera tsopano kukhala wokonzeka kupitirira.  Ndi kuti uyenera kuyamba kulankhula ndi anthu ena  za Uthenga Wabwino.  Poyamba, chidzakhala chachilendo. Nngakhale ungachite manyazi nthawi zina, koma usalole manyazi amenewa kukuletsa iwe.  Paulo anati mu Aroma 1:16, “Pakuti Uthenga Wabwino sundichititsa manyazi…” Posatengera kuti anthu akunyoza kapena kulandira ulaliki wathu, tilibe chifukwa chakuchita manyazi.  Mpulumutsi wathu anapachikidwa pamtanda kufikira maora asanu ndi limodzi pamene anthu anamulavulira ndipo anachitira mwano kwambiri.  Komabe, anakhala pamtanda paja kuti alipire machimo athu.  Sanatsike ngakhale anthu anaganizira zoipa za Iye.  Choncho, tiyenera kufuna kuuza ali yense zimene Yesu Kristu anapangira ife ndi zimene angathe kuchitiranso iwo, posasamalira zimene anthu adzaganiza!

Pa nthawi yino, ndikufuna kuuza iwe choonadi ndithu.  Powerenga phunziro lino suphunzitsidwa zonse zimene ukufunika kudziwa za kulalikira Uthenga Wabwino.  Kukopetsa miyoyo kumafunitsitsa zinthu ziwiri: kuyesetsa  ndi munthu wina wakuphunzitsa iwe.  Yesu anati mu Mateyu 4:19, “...Tiyeni pambuyo panga, ndidzakusandutsani asodzi a anthu.”  Pamene atumwi anafuna kuphunzira m’mene angakopetsere miyoyo, anayang’anitsitsa ndi kutsatira Yesu Kristu kuli konse kuti atengere chitsanzo chake.  Paulo anati mu 1 Akorinto 11:1, “Khalani onditsanza ine, monga inenso nditsanza Kristu.”  Mu 1 Akorinto 4:15-16, Paulo ananena chinthu chofanana.  Anati, “Pakuti mungakhale muli nawo aphunzitsi zikwi khumi mwa Kristu, mulibe atate ambiri; pakuti mwa Kristu Yesu ine ndinabala inu mwa Uthenga Wabwino.  Chifukwa chake ndikupemphani, khalani akutsanza ine.”  Paulo anatsogolera anthu amenewo kwa Kristu, choncho tinganene kuti Paulo anali atate wawo wauzimu.  Chifukwa chake Paulo anawauza kutsatira chitsanzo chake kuti angazindikire m’mene Mkristu wabwino akhalire.  Chinthu chabwino kwambiri chimene ungachite ngati ukufuna kuphunzira m’mene ungakhalire mboni yabwino ya Yesu ndi kuyang’anitsitsa wina wake amene ali mboni yoyenera.  Uyenera kupita naye ndipo umvere m’mene amalalikira anthu.  Nthawi itapita, udzakhala wokonzeka kulankhula.  Koma pachiyambi yangolabadira  ndi kupemphera basi.  Ukadzayamba kuchitira umboni, usadandaule za kulakwa apa ndi apo.  Udzalakwa ndithu!  Osalola zolakwa zako kukufoketsa iwe.  Koma, uphunzire kuchokera ku zolakwa zako ndipo uchite chabwino choposa ukalalikiranso.  

KODI UTHENGA WABWINO NDI CHIYANI?

Tsopano tiphunzire za uthenga umene uyenera kulalikiridwa.  Anthu ambiri m’masiku anowa amalankhula za kulalikira Uthenga Wabwino, koma samadziwa Uthenga Wabwino ndi uti.  Ngati ufuna kudziwa ngati ndangonena choonadi, pita ku towni ndipo ufunse anthu osiyana, “Uthenga Wabwino ndi chiyani?”  Udzadabwa kwambiri kuti pali anthu ochuruka amene samadziwa Uthenga Wabwino wa Yesu Kristu monga mwa choonadi.

Uthenga Wabwino umene tiyenera kulalikira umakhala ndi mbali zisanu.  Ndizo:

1) Chilamulo

2) Chiweruzo

3) Imfa, kuika m’manda, ndi kuuka kwa Kristu

4) Moyo wosatha

5) Chiyembekezo

CHILAMULO

Mu 1 Timoteo 1:8, Paulo anati, “Koma mudziwa kuti lamulo ndi labwino, ngati munthu achita nalo monga mwa lamulo.”  Paulo anapitiliza kufotokoza kuti lamulo limakhudza ndani mu ndime 9-10.  Kenaka mu ndime 11, Paulo anati, “Monga mwa Uthenga Wabwino wa ulemerero wa Mulungu wolemekezeka, umene anandisungitsa ine.”  Ichi ndi chomveka kwambiri kuti chilamulo chiyenera kugwilitsidwa ntchito pakulalikira Uthenga Wabwino.

Paulo anati mu Agalatiya 3:24, “Momwemo chilamulo chidakhala namkungwi wathu wakutifikitsa kwa Kristu, kuti tikayesedwe olungama ndi chikhulupiriro.”  Chimodzi cha zifukwa zimene Mulungu anapereka chilamulo kwa anthu chinali chakuonetsera ife kuti tili olakwa.  Palibe munthu amene angasunge malamulo onse.  Ali yense amapwanya lamulo la Mulungu pa nthawi yina yake m’moyo wake.  Kuphwanya limodzi la malamulo a Mulungu kumapangitsa ife kukhala wochimwa.  Yohane anati mu 1 Yohane 3:4, “Yense wakuchita chimo achitanso kusayeruzika; ndipo chimo ndilo kusayeruzika.”  Ukayamba kufotokozera wina wake Uthenga Wabwino, ichi ndi choyamba uyenera kumfotokozera.  Udzafunika kukhazikitsa kuti ndiye wolakwa chifukwa anaphwanya lamulo la Mulungu ndipo kutanthauza kuti ndiye wochimwa. (Aroma 3:19)  Anthu ambiri adzabvomera mofulumira kuti ndiwo ochimwa.  Komabe, uyenera kukhala wopanda chikaiko kuti mfundoyi ndi yomveka usanapitilize.

CHIWERUZO

Mbali yachiwiri ya Uthenga Wabwino ndi chiweruzo.  Paulo anati mu Aroma 2:16, “Tsiku limene Mulungu adzaweruza ndi Yesu Kristu zinsinsi za anthu, monga mwa uthenga wanga wabwino.”  Munthu atabvomera kuti ali wolakwa, kenaka ungamuontsere kuti tsiku lina adzadzifotokoza yekha kwa Woweruza wolungama.  Pali mavesi ambiri amene ungagwilitse ntchito kufotokoza za chiweruzo chino.  Ena a mavesiwo ndi: (Chivumbulutso 20:11-15)(Mlaliki 12:14)(Luka 12:2-5)(Ahebri 9:27) Mbali imeneyi ndi yofunikira kwambiri pamene ukulaikira Uthenga Wabwino.  Ndi chofunikira kwambiri kuti munthu amene akulalikiridwa akumvetsetsa kuti sadzakhoza kupambana m’nthawi ya chiweruzo.  Chifukwa cha machimo ake, Mulungu adzamlanga pakuponya iye m’nyanja ya moto.  Iyi ndi nthawi imene umfotokozere kuti Mulungu amafunitsitsa kuti ochimwa onse alipire machimo awo. 

Baibulo limati mu Aroma 6:23, “Pakuti mphoto yace ya uchimo ndi imfa…”  Ali yense amamwalira chifukwa ali yense ndi wochimwa.  Koma ndi chofunikira choti wina amvetsetse kuti m’Baibulo muli imfa ziwiri.  Imfa yoyamba ndi nthawi imene thupi lidzafa.  Anthu onse amadziwa za imfa iyi...ndi maliro.  Koma Baibulo limati mu Chivumbulutso 20:14, “Ndipo imfa ndi Hade zinaponyedwa m’nyanja ya moto.  Iyo ndiyo imfa yachiwiri, ndiyo nyanja ya moto.”  Imfa yachiwiri imakhudza moyo, makamaka ukaponyedwa m’nyanja ya moto, ukumva imfa yachiwiriyo.  Munthu akadzafa, thupi lake lidzaikidwa m’manda, koma moyo wake udzachoka m’thupi, ndipo udzapita kumwamba kapena Gehena.  Ngati moyo wake udzapita kumwamba, udzakhala ndi moyo wosatha.  Koma ngati moyo wake udzapita ku nyanja ya moto, udzakhala ndi imfa yosatha, imeneyi ndi imfa yachiwiri.  Baibulo limati, “Ndipo utsi wa kuzunza kwawo ukwera ku nthawi za nthawi, ndipo sapuma usana ndi usiku…” (Chivumbulutso 14:11) Malembo ndi omveka.  Munthu akadzamwalira wopanda chipulumutso, ayenera kulipira machimo ake.  Adzalipira machimo ake likadzafa thupi lake (imfa yoyamba), ndiponso ukadzaponyedwa moyo wake m’nyanja ya moto (imfa yachiwiri).

Utafotokoza zonsezi, ndi chofunikira kwambiri choti wosokerayo abvomereze kuti ndiye wochimwa ndipo adzapita ku Gehena akadzamwalira.  Ngati akhoza kubvomereza zimenezi, ndi kuti ndiye wokonzeka kulandira chipulumutso.  

IMFA, KUIKA M’MANDA, NDI KUUKA KWA KRISTU

Ndi chofunikira kwambiri choti ukuonetsa wochimwa mbali zoyamba ziwiri za Uthenga Wabwino.  Mbali zoyamba ziwiri za Uthenga Wabwino zingakonze wochimwa kulandira mbali yichitatu.  Tawerenga kale mu Agalatiya 3:24, “Momwemo chilamulo chidakhala namkungwi wathu wakutifikitsa kwa Kristu…” Chilamulo chimasonyeza momveka kuti ndife olakwa ndipo tidzaweruzidwa.  Pamene munthu adzazindikira izi, ndi kuti adzamvetsetsa chifukwa chiyani amafunika Mpulumutsi.  Tigwilitse ntchito chitsanzo.  Ngati munthu sakuganiza akudwala, sadzapita ku chipatala.  Koma, ngati munthu ameneyo wadziwa kuti akudwala ndipo akufunika kukhala ndi chithandizo, adzapita ku chipatala msanga.  Chimodzimodzi ndi wochimwa wosokera.  Ngati wochimwa ameneyo sakuzindikira ali ndi vuto lalikuru, sadzapita kwa Sing’anga Wabwino, Ambuye Yesu Kristu.  Koma, ngati ameneyo adzazindikira kuti moyo wake ukupita ku nyanja ya moto, adzathamangira Kristu mofulumira kwambiri!

Wochima akazindikira mphotho yace ya uchimo ndi yiti, ndiye akhoza kumvetsetsa chifukwa chiyani Yesu anafa pamtanda.  Yesu yekha sanachimwe konse, tsono ndi kuti analibe chifukwa chakufera.  Koma anaferabe ndithu.  Anafera pamtanda chifukwa chiyani?  Baibulo limatifotokozera kuti machimo athu onse anaikidwa pa Yesu Kristu. (1 Petro 2:24) Baibulo limati mu 1 Akorinto 15:1,3-4, “Ndipo ndikudziwitsani, abale, Uthenga Wabwino umene ndinakulalikirani inu, umenenso munalandira, umenenso muimamo…pakuti ndinapereka kwa inu poyamba, chimenenso ndinalandira, kuti Kristu anafera machimo athu, monga mwa malembo; ndi kuti anaikidwa; ndi kuti anaukitsidwa tsiku lachitatu, monga mwa malembo.”  Pamene Yesu anafa pamtanda, analipira machimo athu.  Koma kumbukira, tiyenera kufa, komanso kupita ku Gehena.  Tsono Yesu atafa, linaikidwa thupi lake m’manda, koma moyo wa Yesu unapita ku Gehena.  Baibulo limati mu Machitidwe 2:31, “Iye pakuona ichi kale, analankhula za kuuka kwa Kristu, kuti sanasiyidwa m’Hade, ndipo thupi lake silinaone chibvunde.” (uonenso Mateyu 12:40 ndi Yesaya 53:10-11)  Yesu anapanga malipiro a machimo athu pomwalira m’malo mwathu ndipo popita ku Gehena m’malo mwathu.  Popeza Yesu sanapange tchimo lili lonse, Mulungu anakhoza kuukitsa Iye kuchokera kwa akufa atapita masiku atatu.

MOYO WOSATHA

Mu mbali yino, uyenera kufotokozera wochimwa kuti ali ndi mwayi wakulandira moyo wosatha.  Mu 2 Timoteo 1:10,  Baibulo limati, “Koma chaonetsedwa tsopano m’maonekedwe a Mpulumutsi wathu Kristu Yesu, amenedi anatha imfa, naonetsera poyera moyo ndi chosabvunda mwa Uthenga Wabwino.”  Mbali yino ya Uthenga Wabwino imaphunzitsa kuti Yesu Kristu akhoza kupereka moyo wosatha  (kapena “chosabvunda”) kwa ali yense.  (Yohane 1:12, 10:10, 14:6, 20:31) Mbali yomaliza ya Aroma 6:23, Baibulo limati, “…koma mphatso yaulere ya Mulungu ndiyo moyo wosatha wa mwa Yesu Kristu Ambuye wathu.”  Moyo wosatha ndi mphatso yaulere.  Chifukwa chiyani?  Chifukwa Yesu anailipira kale!  Tsono ngati munthu akufuna moyo wosatha, afunika kulandira Yesu Kristu kukhala Mpulumutsi wake basi.  Akachita choncho, akulandira malipiro amene Kristu anapanga kale pamtanda.  Pamene adzalandira malipirowo, ndi kuti sadzafunika kulipiranso.  Yesu anati, “Kwatha.” (Yohane 19:30)  Koma, ngati munthu adzakana Yesu Kristu ndipo sadzalandira malipiro amene Yesu anapangira iye, kutanthauza kuti tsiku lina adzafa ndipo adzapanga malipiro ake a iye yekha pakupita ku nyanja ya moto kwa muyaya.

Pakufikira mbali yino m’kukambirana kwako ndi wochimwa, umfotokozera momveka m’mene angalandirire Ambuye Yesu Kristu.  Adzafunika kuzindikira kuti palibe ntchito zabwino zimene adzafunika kuchita.  Palibe ntchito zabwino zimene zingamupulumutse, palibe mpingo umene ungamupulumutse, kapena ngakhlae ubatizo sudzamupulumutsa.  Munthu angapulumutsidwe ngati adzakhulupirira Yesu Kristu kukhala Mpulumutsi wake chifukwa anafa pamtanda chifukwa cha machimo ake!  Ungamuonetse Aroma 10:13, “Pakuti amene ali yense adzaitana pa dzina la Ambuye adzapulumuka.”  Ufotokozere munthuyo kuti chinthu chokhacho chimene ayenera kuchita ndi kubvomereza ndi m’kamwa mwake Ambuye Yesu ndi kufunsa Iye kukhala Mpulumutsi wake basi.  Yesu analonjeza kale kuti ngati adzayandikira Iye ndi mtima wake wonse, ndi kuti “sadzamtaya iye kunja.”  Yesu Kristu sadzakana konse wina amene akufuna kupulumuka.  Chinthu chokhacho chimene adzafunika kuchita ndi kumlandira Iye. (Yohane 1:12) 

Tsopano ndipereke chitsanzo cha pemphero limene lingagwilitsidwe ntchito loti munthu angalandire Yesu Kristu.  Ugwilitse ntchito pemphero ili ngati wochimwayo sakudziwa m’mene angapempherere.  Angathe kubwerezana nawe.  Ngati munthu afuna kupemphera yekha, palibe vuto.  Koma, ngati adzafuna iwe kumutsogolera m’pemphero, ungagwilitse ntchito pempheroli ngati chitsanzo.  “Ambuye Yesu, Ndadziwa ndine wochimwa.  Ndadziwa kuti ndiyenera kupita ku Gehena kuti ndilangidwe chifukwa cha machimo anga.  Koma, sindikufuna kupita komweko.  Tsono, pa nthawi ino, ndikufuna kulandira Yesu kukhala Mpulumutsi wanga.  Chonde, chonde, Ambuye Yesu, lowani m’mtima wanga.  Ndipulumutseni.  Ndikhululukireni.  Ndipatseni moyo wosatha.  Chonde, ndithandizeni kukhala Mkristu wabwino.  M’dzina la Yesu, Amen.”  Adzakhoza kubwerezana nawe m’pemphero, tsono upemphere pang’ono ndi pang’ono.  Kumbukira, ngakhale sagwilitsa ntchito mau omwewo eni eni, akhozabe kupulumutsidwa ngati akutsimikiza pemphero lake lochokera ku mtima wake. 

CHIYEMBEKEZO

Munthu atalandira Yesu Kristu kukhala Mpulumutsi wake, umuonetse mbali yotsiriza yino ya Uthenga Wabwino.  Baibulo limati mu Akolose 1:5, “Chifukwa cha chiyembekezo chosungikira kwa inu m’Mwamba, chimene mudachimva kale m’mau a choonadi cha Uthenga Wabwino.”  Munthu akabadwa mwatsopano, ali ndi cholowa chakumwamba chimene chimadikirira iye.  Petro anati mu 1 Petro 1:3-5, “Wodalitsika Mulungu ndiye Atate wa Ambuye wathu Yesu Kristu, Iye amene, monga mwa chifundo chake chachikuru, anatibalanso ku chiyembekezo cha moyo, mwa kuuka kwa akufa kwa Yesu Kristu; kuti tilandire cholowa chosabvunda ndi chosadetsa ndi chosafota, chosungikira m’Mwamba inu, amene musungidwa ndi mphamvu ya Mulungu mwa chikhulupiriro, kufikira chipulumutso chokonzeka kukabvumbulutsidwa nthawi yotsiriza.”  Pakufokotoza zimenezi, ukukhazikitsa wotembenuka mtima wako. Kutanthauza kuti ukupereka chitetezo kwa iye, kuti angazindikire kuti zimene wangozipanga zili zosatha.  Wapanga chisankho chosatha ndipo wafunika kuzindikira kuti Yesu sadzamutaya konse. (Ahebri 13:5)  Chimenechi ndi chifukwa chake tinaphunzira chitetezo chosatha tisanasanthule phunziro lino.  Uyenera kukhala wokhoza kufotokzera wina ali yense kuti atapulumutsidwa, sakhoza kutaya chipulumutso chake.  Utakhazikitsa wotembenuka mtima ameneyo, uitane iye ku mpingo ndipo upange ndondomeko yakulondola iye kawiri kawiri. 

